ՀԻՄՆԱՎՈՐՈՒՄ
<<Հայաստանի Հանրապետության կառավարության 2011 թվականի փետրվարի 10-ի N 168-Ն և Հայաստանի Հանրապետության կառավարության 2013 թվականի դեկտեմբերի 5-ի N 1370-Ն  և որոշումներում լրացումներ և փոփոխություններ կատարելու մասին>> ՀՀ կառավարության որոշման նախագծի վերաբերյալ  

1. Անհրաժեշտությունը
	
Սույն որոշման նախագծի (այսուհետ` Նախագիծ) ընդունումը պայմանավորված է ՀՀ Նախագահի 01.03.2016թ. <<Հայաստանի Հանրապետության ֆինանսների նախարարությունը վերակազմակերպելու և Հայաստանի Հանրապետության Նախագահի 2002 թվականի մարտի 16-ի ՆՎ-1063 հրամանագրում փոփոխություն և լրացում կատարելու մասին>> թիվ ՆՀ-213-Ն հրամանագրով <<ՀՀ ֆինանսների նախարարության աշխատակազմ>> պետական կառավարչական հիմնարկի վերակազմակերպմամբ, Հայաստանի Հանրապետությանը և տեղական ինքնակառավարման մարմիններին միջազգային վարկանիշ շնորհելու ծառայությունների գնման գործընթացի կանոնակարգման, ՀՀ ռեզիդենտների կողմից գնումների գործընթացներին մասնակցելու հայտերը թվային ստորագրությամբ ներկայացնելը պարտադիր դարձնելու, ինչպես նաև ՀՀ կառավարության 30.01.15թ. թիվ 105-Ն որոշմամբ հաստատված գնումների գործընթացի կազմակերպման կարգի (այսուհետ` Կարգ) և ՀՀ կառավարության 05/12/2013թ. թիվ 1370-Ն որոշմամբ հաստատված կարգի գործնական կիրառման ժամանակ առաջացած որոշ խնդիրների կարգավորման անհրաժեշտությամբ:  

2. Ընթացիկ իրավիճակը և խնդիրները

1. Գործող կարգով նախատեսված է, որ մասնակիցների` ՀՀ պետական բյուջեի նկատմամբ  հարկային պարտավորություններ ունենալ կամ չունենալու հանգամանքը ստուգվում և ֆինանսական միջոցներ որակավորման չափանիշների համապատասխանությունը գնահատվում է ՀՀ ֆինանսների նախարարության տրամադրած տեղեկատվության հիման վրա: Նկատի ունենալով, որ նշված տեղեկատվությունը ստուգվում է հարկային մարմինների միջոցով, անհրաժեշտություն է առաջացել մշակելու Նախագիծը` համապատասխան դրույթներում << ֆինանսների նախարարություն>> բառերը փոխարինելով << կառավարությանն առընթեր պետական եկամուտների կոմիտե >> բառերով:
2. Հայաստանի Հանրապետությունը և որոշ տեղական ինքնակառավարման մարմիններ, մասնավորապես` Երևանի քաղաքապետարանը միջազգային վարկանիշային կազմակերպություններից (Fitch Ratings, STANDARD&POOR’S RATINGS SERVICES և այլն) ձեռք են բերում միջազգային վարկանիշ շնորհելու ծառայություններ, որոնց գնման գործընթացը գնումների մասին ՀՀ օրենսդրությամբ կանոնակարգված չէ: Նշված խնդրի կանոնակարգման նպատակով Երևանի քաղաքապետարանի 21/03/2016թ. թիվ 01/09-4680 գրությամբ ներկայացված առաջարկության հիման վրա Նախագծում կատարվում է լրացում` միջազգային վարկանիշի շնորհման ծառայությունների գնումը ներառելով հատուկ կամ բացառիկ իրավունքի առկայությամբ պայմանավորված մեկ անձից կատարվող գնումների ցանկում: 
3. Գործող կարգով սահմանված է, որ մասնակիցները տեղեկությունների (փաստաթղթերի) էլեկտրոնային եղանակով փոխանակման դեպքում դրանք հաստատում են էլեկտրոնային ստորագրությամբ կամ հաստատված բնօրինակ փաստաթղթից արտատպված (սկանավորված) տարբերակով: Նախագծով նախատեսվում է էլեկտրոնային գնումների դեպքում ՀՀ ռեզիդենտների համար պարտադիր դարձնել էլեկտրոնային գնումների համակարգով ներկայացվող հայտերի` էլեկտրոնային ստորագրությամբ հաստատումը:
4. Գործող կարգով սահմանված է, որ գնման հայտով սահմանված առավելագույն գնի 75%-ից ցածր գնային առաջարկների դեպքում մասնակցից պետք է պահանջվեն լրացուցիչ հիմնավորումներ ներկայացված գնառաջարկի իրատեսության վերաբերյալ: Սակայն նշված նորմի գործնական կիրառումը երբեմն հանգեցնում է սուբյեկտիվ որոշումների կայացմանը, քանզի մրցութային հանձնաժողովները հանդիսանալով կոլեգիալ և ոչ մասնագիտացված մարմիններ, համարժեքորեն չեն գնահատում մրցութային առաջարկները և նախապատվությունը տրվում է ոչ օբյեկտիվ չափանիշներով, ինչի հետևանքով աճում են նաև կոռուպցիոն ռիկերը:  Միաժամանակ տնտեսապես շահավետ պայմաններով գնումների կատարումը համարվում է առաջնային խնդիր: Այս կապակցությամբ հնարավոր ռիսկերը նվազեցնելու նպատակով գործող կարգով սահմանվել է, որ մասնակիցը հայտով պարտադիր ներկայացնում է իր կողմից առաջարկվող ապրանքների տեխնիկական նկարագրերը, որոնք համարժեքության տեսակետից պարտադիր ենթակա են գնահատման մրցույթի հանձնաժողովի կողմից և ներառվում են կնքվելիք պայմանագրում:  Նշվածով պայմանավորված նախատեսվում է վերոհիշյալ նորմը հանել Կարգից:
5. Պայմանագրերը կատարողների կողմից չկատարելու կամ ոչ պատշաճ կատարելու արդյունքում պատվիրատուների կողմից միակողմանի լուծվելու դեպքում նշվածի վերաբերյալ ծանուցումները կողմերին փոստային առաքման եղանակով /պատվիրված նամակով/ ուղարկվելու դեպքում  շատ հաճախ այդ նամակները վերադարձվում են փոստային ծառայության կողմից տարբեր պատճառաբանություններով, ինչն էլ խոչընդոտ է հանդիսանում հետագա գործողությունների համար: Նշված խնդրի կարգավորման նպատակով նախատեսվում է Կարգով սահմանել, որ կատարողը պայմանագրի միակողմանի լուծման վերաբերյալ համարվում է պատշաճ ծանուցված այդ տեղեկատվությունը  www.gnumner.am  կայքում հրապարակվելու դեպքում:
6. Էլեկտրոնային գնումների Armeps համակարգում մասնակիցների գրանցման գործընթացը հեշտացնելու նպատակով Նախագծով նախատեսվում է մասնակցին ընձեռել` պահանջվող փաստաթղթերը գործող կարգով սահմանված տարբերակներից /առձեռն կամ փոստով/ բացի էլեկտրոնային փոստի միջոցով ներկայացնելու հնարավորություն:

3. Տվյալ բնագավառում իրականացվող քաղաքականությունը

	Տվյալ բնագավառում իրականացվող քաղաքականության փոփոխություն չի նապատեսվում:

4. Նախագծի մշակման գործընթացում ներգրավված ինստիտուտները և անձինք

	Որոշման նախագիծը մշակվել է ՀՀ ֆինանսների նախարարության աշխատակազմի պետական ներքին ֆինանսական հսկողության և պետական գնումների մեթոդաբանության վարչության կողմից:

5. Ակնկալվող արդյունքը

	Որոշման նախագծի ընդունմամբ կկարգավորվի գնումների գործընթացում առաջացած որոշ խնդիրներ:


Տ Ե Ղ Ե Կ Ա Ն Ք  

<<Հայաստանի Հանրապետության կառավարության 2011 թվականի փետրվարի 10-ի N 168-Ն և Հայաստանի Հանրապետության կառավարության 2013 թվականի դեկտեմբերի 5-ի N 1370-Ն  և որոշումներում լրացումներ և փոփոխություններ կատարելու մասին>>  ՀՀ կառավարության որոշման նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

<<Հայաստանի Հանրապետության կառավարության 2011 թվականի փետրվարի 10-ի N 168-Ն և Հայաստանի Հանրապետության կառավարության 2013 թվականի դեկտեմբերի 5-ի N 1370-Ն  և որոշումներում լրացումներ և փոփոխություններ կատարելու մասին>> ՀՀ կառավարության որոշման նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:













Տ Ե Ղ Ե Կ Ա Ն Ք  

